
					Prawfddarllenwyd y dudalen hon

Ow ! Richard Jones, pregethwr rhydd,

Oedd bur dduweinydd unwaith,

A aeth yn fud i gryd y gro,

Ni welir mo'no eilwaith;

Ni chlywir chwaith mo'i barabl llawn,



Fu'n rhwyddaidd iawn mewn rhyddiaith.

Bu'n hyfryd genym lawer pryd

Ymgasglu 'nghyd yn dyrfa,

I wrando arno 'n traethu gwerth

Yr Aberth ar Galfaria;

Pan rhoddodd Crist ei hun yn Iawn,

Y Tad a lawn foddlona.



Er rhoddi 'i gorff yn ngwaelod bedd

I orwedd gyda 'r meirwon,

Ei enaid glân yn seirian sydd

Mewn pur lawenydd union,

Yn moli'r Oen a'i gariad rhad

Yn ngolau 'stad angylion.



Ffarwel y parchus athraw pur,

A 'i ddinam eglur ddoniau,

Diweddodd daith y fuchedd hon

Yn ingawl loesion angau;

Ni chlywir mwy mo'i araith glir

Na'i goethion wir bregethau.



Pan ddel yr adgyfodiad mawr,

Ei gorff o lawr y gweryd

I'w uno ’n bur a'i enaid byw,

Yr Arglwydd Dduw a'i cyfyd;

I gydfwynhau llawenydd mad

Byth, byth yn ngwlad y gwynfyd.

		 Golygwyd y dudalen hon ddiwethaf ar 30 Mawrth 2022, am 22:58.
	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

